
10-ՐԴ ԴԱՍԱՐԱՆԻ ՀԱՄԱՐ

1.Աստվածաշնչյան  Հոբը, որ մի ազնիվ, բարի մարդ էր, կորցրեց ամեն բան՝ զավակները մահացան, ունեցվածքը կողոպտվեց, բայց Հոբը չվհատվեց և չչարացավ, շարունակեց փառաբանել  Աստծուն   և կոչվեց «երանելի»: 
«Տերը տվեց, տերն էլ վերցրեց, Տիրոջ անունը օրհնեալ լինի»,- ասում էր Հոբը:

· Միջնադարյան հայ իրականության մեջ ո՞ւմ ճակատագրին է ինչ-որ առումով  նման Հոբի ճակատագիրը: (3)
· Ո՞րն է նրանց տարբերությունը: (4.5)
(7.5)
Պատասխան` 
· Հոբի ճակատագրին նման է Ֆրիկի ճակատագիրը:

· Նա ընդվզեց, գանգատվեց, իսկ Հոբը  խոնարհաբար ընդունեց                   ճակատագրի հարվածները:
2.
· Ե՞րբ  Դուրյանը կմեռնի: /Ներկայացրու իր իսկ  խոսքերով/:
(5.75)
Պատասխան`            Իսկ աննըշան եթե մընա

                                        Երկրի մեկ խորշն հողակույտն իմ,

                                        Եվ հիշատակս ալ թառամի,

                                        Ա՛հ, այն ատեն ես կը մեռնի՛մ….

3. Ավ. Իսահակյանը թափառումների ճանապարհին՝ Ժնև քաղաքում, հայրենի հողի կարոտն առնելու համար ֆրանսիախոս հայուհուն խնդրում է իր տարած մեկ տոպրակ ալյուրով հաց թխել: Ֆրանսիաբնակ հայուհին վաղուց մոռացել էր իր հայ լինելը, չգիտեր նաև հայերեն: Տարիներ անց Իսահակյանը հայուհուն հանդիպում է Երևանի փողոցներից մեկում:
· Ի՞նչ  ես կարծում, ի՞նչ  հրաշք  է գործում հացը:

(4.75)
Պատասխան` Երևանի փողոցներից մեկում կինը հանդիպելով վարպետին` փարվում է նրան և  հայերենով ասում.

- Սիրելի՛ վարպետ, ինձ հայերեն սովորեցրեց այն հացը, որ թխեցի այնտեղ` Ժնևում:
4. Ե. Չարենց

 «Էպիտաֆիա» 
Աստ՝  ...ն է հանգչում՝ իբրև հող ու աճյուն առհավետ:

Սիրտ մոխրացած, դարձած հող՝ երբեմնի անոթ ձայնածին:
Ա՛յր մահացու՝ աշխարհում նա եղել է դպիր, վարդապետ:
Այր մշտատև՝ ձայնապետ-ձայների արքա-ձայնագիր:

1936

· Լրացրո՛ւ  բաց թողնվածը:
(4.5)
Պատասխան` Կոմիտաս

5.Տաղանդավոր երգիծաբան, Վանի ազատամարտի մասնակից Լեռ Կամսարը (Արամ Տեր Թովմաղյան) մեծ զրկանքներ է կրել ստալինյան բռնապետության տարիներին, ենթարկվել քաղաքական հետապնդումների, նրա արխիվը ոչնչացվել է, ինքն էլ 1935-55թթ.  անցկացրել է սովետական  բանտերում: Նման ճակատագրի արժանացել են բազմաթիվ անմեղ մարդիկ և հատկապես տաղանդավորները, որոնցից շատերը  նաև գնդակահարվել են:

Եվ ահա, 1927 թ. սովետական պաշտոնյաներից մեկին նա գրել է .«Սխալ  է…Մ. Նալբանդյանի սա խոսքը,  թե` «Ամենայն տեղ մահը մի է, մարդ մի անգամ պիտ  մեռնի…»: Ո՛չ, ամեն մարդ մի անգամ չի մեռնում. մարդ կա , որ 365 անգամ կմեռնի հասարակ` իսկ 366 անգամ նահանջ տարվա մեջ»:

· Ի՞նչ նկատի ունի Լեռ Կամսարը: (3.5)
· Նամակի ո՞ր դրվագում է «մատնվում» նրա` երգիծաբանի հումորը կամ սարկազմը: (3)
(6.5)
Պատասխան`  

· Ստալինյան  ռեժիմի դաժանությունը և անմարդկայնությունը, որ ոչ միայն ֆիզիկապես էր կործանում մարդկանց` բանտեր նետելով կամ գնդակահարելով, այլև վախի սոսկալի մթնոլորտ ստեղծելով, մարդու մեջ սպանում էր ազատության, մտքի ամեն մի դրսևորում, նվաստացնում էր մարդուն:

· «…365 անգամ կմեռնի հասարակ, իսկ 366 անգամ նահանջ տարվա մեջ »:

6.
· Որո՞նք են մարդկային առաքինությունը կազմող այն երեք պատգամը, որոնք ըստ Մուրացանի «Գևորգ Մարզպետունու»` ընկած են հայրենիքի հզորության հիմքում:
(5.25)
Պատասխան` Անձնազոհություն, միություն, ընտանիք:
7.«.... ինձ անդադար ձեն էին տալիս, թե Հայկա զավակն եմ ես, Նոյան՝ թոռը, Էջմիածնա՝ որդին, դրախտի՝ բնակիչը …»:
· Ի՞նչ են ակնարկում այս բնութագրումներից  յուրաքանչյուրը: (4.5)
· Ո՞ր ավանդություններն են դրանց հիմքում: (4.5)
(9)
Պատասխան`
· Հայկ նահապետ, որի անվամբ ազգը կոչվեղ հայ, իսկ երկիրը Հայք` Հայաստան,

Նոյի որդու` Հաբեթի ճյուղի տոհմագրությունը

Հայաստանը որպես առաջին քրիստոնեա երկիր

Հայկական լեռնաշխարհի տեղանքը` Եփրատ և Տիգրիս գետերի հովիտներում

· «Հայկ և Բել» առասպելը

Համաշխարհային ջրհեղեղի և Նոյյան տապանի կայանումը Արարատ լեռան վրա աստվածաշնչյան ավանդույթը

Գրիգոր Լուսավորչի տեսիլքի նկարագրության պատմությունը

Հայկական լեռնաշխարհը Եդեմի հետ նույնացնելու ավանդույթը
8. ….Սերում են նրանք և ա´յն ծերուկից, 
Որ նախընտրում էր քնել տակառում: 

Սերում են նրանք և ա´յն պատանուց, 

Որ սիրահարվեց իր իսկ պատկերին: 
· Ովքե՞ր են համաշխարհային դիցաբանական այն երկու հերոսները, որոնց մասին անուղղակիորեն խոսում է Պ. Սևակը «Վարք մեծաց» բանաստեղծության վերոնշյալ հատվածում:

(6.5)
Պատասխան` Հույն նշանավոր փիլիսոփա Դիոգենես Սինոփցին, որին մենք ճանաչում ենք որպես տակառի մեջ ապրող ծերուկ:
Նարցիսը` գետի աստված Կեփիսոսի ու հավերժահարս Լավրիոնեյի որդին, որը ջրում իր արտացոլանքը տեսնելիս սիրահարվում է  իր իսկ պատկերին ու դրա մոտ անթարթ աչքերով մնալով ու անընդհատ նայելով ի վերջո մահանում: Նրա մահացած վայրում ծաղիկ է բուսնում, որն էլ անվանում են իր անունով նարցիս (նարգիզ):
9.Դարաբոյի ճակատամարտի ժամանակ մի քրդուհի մոտենում է Անդրանիկ զորավարին, պատմում, որ մշակ ամուսնուն սպանել են բեգերը, իսկ միակ որդուն ստիպել են կռվելու  հայ կամավորների և ռուսների միացյալ զորքի դեմ: Կինը խնդրում է Անդրանիկին, որ եթե մարտից հետո որդին ողջ մնա, գերի ընկնի, Անդրանիկը նրան վերադարձնի մորը` «Էդ է իմ տան ճրագը»:
Անդրանիկը հրամայում է զորքին` ամրոցի գրավման ժամանակ ավելի քիչ գնդակ, ավելի շատ գերի:

· Հայ բանահյուսության մեջ ո՞ր հերոսն է թշնամու մոր նմանատիպ խնդրանքը բավարարում:

(4.75)
Պատասխան` Սասունցի Դավիթը` Իսմիլ Խաթունի խնդրանքը:
10.«Օրէ օր աւելի անկարելի կը դառնայ քու պատեանիդ տակ քաշուած խխունջ գրականութիւն մը մշակել»:
· Ի՞նչ նկատի ունի Լ. Շանթը:

(5.5)
Պատասխան` Համաշխարհային գրական ընտանիքի անդամ դառնալու համար հարկավոր է համամարդկային խնդիրներ արծարծել:



